
Shri Chandrashekharendrasarasvati Sahasranama Stotram

શ્રીચન્દ્રશેખરેન્દ્રસરસ્વતી સહસ્રનામસ્તોત્રમ્

શ્રીગુરુભ્યો નમઃ ।
શ્રીકાઞ્ચીકામકોટિપીઠાધીશ્વરજગદ્ગુરુ શ્રીશઙ્કરાચાર્ય
પરમપૂજ્ય શ્રીચન્દ્રશેખરેન્દ્રસરસ્વતીશ્રીચરણ સહસ્રનામસ્તોત્રમ્ ।
શુક્લામ્બરધરં વિષ્ણું શશિવર્ણં ચતુર્ભુજમ્ ।
પ્રસન્નવદનં વન્દે સર્વવિઘ્નોપશાન્તયે॥ ૧॥
પુસ્તકજપવટહસ્તે વરદાભયચિહ્નચારુબાહુલતે ।
કર્પૂરામલદેહે વાગીશ્વરિ શોધયાશુ મમ ચેતઃ॥ ૨॥
નારાયણઃ પદ્મભવો વસિષ્ઠઃ શક્તિશ્ચ તત્પુત્રપરાશરશ્ચ ।
વ્યાસઃ શુકો ગૌડપદો યમીન્દ્રો ગોવિન્દયોગીતિ ગુરુક્રમોઽયમ્॥ ૩॥
આદ્યઃ શ્રીશઙ્કરાચાર્યોભગવત્પાદસંજ્ઞકઃ ।
અવતીર્ણઃ શમ્ભુરિતિ પ્રથિતઃ કાલટીપદે॥ ૪॥
સુરેશ્વરઃ પદ્મપાદો હસ્તામલકતોટકૌ ।
સર્વજ્ઞશ્ચેતિ તચ્છિષ્યાઃ પ્રથિતા ગુરુસન્નિભાઃ॥ ૫॥
શઙ્કરઃ કામકોટ્યાખ્યં પીઠં કાઞ્ચ્યાં વ્યરાજયત્ ।
પ્રત્યસ્થાપયદદ્વૈતં પીઠેસર્વજ્ઞકે સ્થિતઃ॥ ૬॥
આત્માનમનુ સર્વજ્ઞં સુરેશ્વરમતે સ્થિતમ્ ।
ગોપ્તારં કામકોટ્યાખ્યપીઠસ્ય વ્યદધાદ્ગુરુઃ॥ ૭॥
તદાદ્યેન્દ્રસરસ્વત્યાખ્યાઽવિચ્છિન્ના પરમ્પરા ।
પાતિ નો ગુરુવર્યાણાં શારદામઠસુસ્થિતા॥ ૮॥
અષ્ટષષ્ટિતમાચાર્યઃ શઙ્કરશ્ચન્દ્રશેખરઃ ।
વિરાજતે બ્રહ્મભૂતઃ સ્વં વૃન્દાવનમાસ્થિતઃ॥ ૯॥
તસ્ય નામાન્યનન્તાનિ તદનુગ્રહભાજનૈઃ ।

ગીયન્તેઽનુદિનં ભક્ત્યા તદનુગ્રહકામ્યયા॥ ૧૦॥
નામ્નાં સહસ્રં ગૌણેભ્યસ્તન્નામભ્યઃ પ્રકીર્તયે ।
ચિત્તશુદ્ધયૈ તત્પ્રસાદલબ્ધ્યૈ લોકશિવાય ચ॥ ૧૧॥
તદાર્હન્ત્યૈ પ્રપદ્યે તાન્ કામકોટિગુરૂત્તમાન્ ।
પ્રપન્નવત્સલાન્ લોકહિતાચરણતત્પરાન્॥ ૧૨॥
ધ્યાનમ્ -
અપારકરુણાસિન્ધું જ્ઞાનદં શાન્તરૂપિણમ્ ।
શ્રીચન્દ્રશેખરગુરું ધ્યાયામિ તમહર્નિશમ્  ॥ ૧૩॥
શ્રીશઙ્કરાર્યમપરં શ્રીશિવાશિવરૂપિણમ્ ।
પૂજ્યશ્રીકામકોટ્યાખ્યપીઠગં તં દયાનિધિમ્॥ ૧૪॥
અથ સહસ્રનામસ્તોત્રમ્ ।
ૐઅપારકરુણાસિન્ધુર્જ્ઞાનદઃ શાન્તમાનસઃ ।
શ્રીચન્દ્રશેખરગુરુઃ શુચિર્દાન્તસ્તપોરતઃ॥ ૧॥
ઋજુઃ  ક્ષમાપરોઽતર્ક્યઃ સ્થિરધીરચલોઽમલઃ ।
અષ્ટષષ્ટિતમાચાર્યશઙ્કરો દેશિકાગ્રણીઃ॥ ૨॥
કાઞ્ચીરાજત્કામકોટિપીઠાલઙ્કૃતિવિશ્રુતઃ  ।
કામકોટીપીઠકૃત્યનિર્વાહોદ્યુક્તપૂર્વજઃ॥ ૩॥
જયાબ્દવૈશાખજાતઃ પ્રતિપત્તિથિસમ્ભવઃ ।
આર્યાભિખ્યાતગોવિન્દયજ્વદૌહિત્રવંશજઃ॥ ૪॥
કુલદેવતયાઽઽખ્યાત સ્વામિશૈલેશનામવાન્ ।
નાગેશ્વરાર્યદૌહિત્રો મીનાક્ષીતનુજાભવઃ॥ ૫॥
સુબ્રહ્મણ્યાત્મજઃ સૂરિરનુરાધાભવઃ સુહૃત્ ।
મહાલક્ષ્મીગર્ભધૃતઃ ઋગ્વેદી હરિતાન્વયઃ॥ ૬॥
હોસલસ્માર્તકુલજઃ કર્ણાટીમાતૃભાષણઃ ।
ગણપત્યનુજઃ સામ્બલલિતાદિપુરોભવઃ॥ ૭॥
પરાભવાબ્દમાઘાત્તતુર્યાશ્રમ ઉદારધીઃ ।
સર્વજ્ઞભગવત્પાદાચાર્યરૂપો મહાયશાઃ॥ ૮॥
મહાદેવેન્દ્રયતિરાડનુગો બાલસંયમી ।

રક્તશુક્લપ્રભામિશ્રશ્રીગુરુધ્યાનનિર્વૃતઃ॥ ૯॥
કલવૈગ્રામ આરૂઢપીઠો ગુરુપદસ્થિતઃ ।
પ્લવઙ્ગચૈત્રે  પટ્ટાભિષિક્તો દેશિકસત્તમઃ॥ ૧૦॥
ગૃહીતવિદ્યઃ પ્રમુખસૂરિભ્યસ્તત્ત્વવિત્તમઃ ।
મહેન્દ્રમઙ્ગલગુરુકુલવાસી  દ્વિજાવૃતઃ॥ ૧૧॥
દક્ષસ્તીર્થાત્તશાસ્ત્રાર્થસ્તીર્થીકૃતનિજાશ્રિતઃ ।
સર્વતઃ સારસઙ્ગ્રાહી  સમ્ભાષારસિકાગ્રણીઃ॥ ૧૨॥
સારજ્ઞાતાઽવિસંવાદી જ્ઞાતજ્ઞેયો વિશાલધીઃ ।
પરચિત્તવિદેકાન્તચિન્તકોઽમર્ષવર્જિતઃ  ॥ ૧૩॥
સંસ્કૃતદ્રાવિડાન્ધ્રાદિબહુભાષાવિશારદઃ ।
સ્વયં શિષ્ટઃ શિષ્ટજનવૃતો ધર્મ્યે પથિ સ્થિતઃ॥ ૧૪॥
શુદ્ધસ્ત્રિષવણસ્નાયી કાષાયામ્બરવેષ્ટિતઃ ।
આદ્યશઙ્કરયોગીન્દ્રસમયાનુગતૌરતઃ॥ ૧૫॥
બાહુદણ્ડલસદ્દણ્ડઃ  કરાગ્રગકમણ્ડલુઃ ।
ફાલભાગલસદ્ભૂતિ પુણ્ડ્રોઽતિવિમલાનનઃ॥ ૧૬॥
સ્વદણ્ડપૂજનરતો દણ્ડદૃષ્ટેશ્વરઃ સુધીઃ ।
ભૂતિપ્રલિપ્તાવયવઃ પુણ્યતીર્થકૃતાપ્લવઃ॥ ૧૭॥
અગ્નિર્વાયુર્જલં સર્વં ભસ્મેતિ મનને રતઃ ।
સદા ત્રિયમ્બકમનુજાપી શિવતનુઃ શિવઃ॥ ૧૮॥
ધૃતરુદ્રાક્ષમકુટો જનદૃષ્ટશિવાકૃતિઃ  ।
રુદ્રાક્ષમાલાભરણઃ કમ્રો મન્દગતિર્વ્રતી॥ ૧૯॥
ધર્મમાર્ગાગ્રગામી ચાનુગમાર્ગપ્રદર્શકઃ ।
વાણીવિહારિજિહ્વાગ્રો લોકસઙ્ગ્રહણેરતઃ ॥ ૨૦॥
સુન્દરીચન્દ્રમૌલીશપદાબ્જમધુપાન્તરઃ ।
શ્રીમહાદેવયતિરાડીપ્સિતાચાર સંયતઃ॥ ૨૧॥
શ્રીચન્દ્રશેખરયતિદૃષ્ટતુર્યાશ્રમસ્થિતિઃ ।
શ્રીમેરુમધ્યબિન્દુસ્થ સુન્દરીધ્યાનતત્પરઃ॥ ૨૨॥

કૈલાસાનીતયોગાખ્યશિવલિઙ્ગકૃતાર્હણઃ  ।
પૂજામણ્ડપવાહાદિસમલઙ્કૃતિતત્પરઃ ॥ ૨૩॥
ગણેશાદિત્યગોવિન્દ શિવાશઙ્કરપૂજકઃ ।
અદ્વૈતભાવનાપેતભેદધીઃ (૧૦૦) સગુણેક્ષણઃ॥ ૨૪॥
સર્વં બ્રહ્મેતિ કૃતધીઃ સર્વત્રબ્રહ્મભાવનઃ ।
પઞ્ચાયતનસુજ્ઞેયદેવપૂજનતત્પરઃ॥ ૨૫॥
શ્રીરુદ્રપાઠનિરતોઽતિરુદ્રાદિપ્રવર્તકઃ ।
શિવાર્પિતમનઃકાયઃ   સર્વત્ર શ્રીશિવેક્ષણઃ॥ ૨૬॥
ક્ષેત્રયાત્રાપરો વિશ્વાકારબ્રહ્મવિમર્શકઃ ।
ક્ષેત્રેશપૂજકશ્ચિન્તાક્રિયાન્વયકૃતૌ ક્ષમઃ॥ ૨૭॥
સદ્વૃત્તજનતાભાગ્યં  સાધુતર્પણભાષણઃ ।
ચિદ્રસાર્દ્રઃ સત્તમાનામતિરોધાપિતક્રમઃ॥ ૨૮॥
ઊહાદ્યગમ્યવ્યાપારોઽનલસઃ સફલોદ્યમઃ ।
સુવ્રતઃ સુખદાચારઃ સુકૃતી સુકૃતાર્હણઃ॥ ૨૯॥
કષ્ટાવહવ્રતી કષ્ટાચિન્તકઃ સુકરોદ્યમઃ ।
નિર્વ્યાપારલવઃ સ્વાર્થે વ્યાપૃતો જનતાહિતે॥ ૩૦॥
દુર્જ્ઞેયવસ્તુનિવહલઘૂકરણભાષણઃ ।
નિર્લક્ષ્યો લબ્ધલક્ષ્યાર્થો વાઙ્મનોઽતીતચિન્તકઃ॥ ૩૧॥
વિવિધાપ્તજનપ્રાર્થ્યદર્શનોઽગૂઢચર્યકઃ ।
કાલદેશાવધિકૃતનિયન્ત્રણબહિર્ભવઃ॥ ૩૨॥
નિગમાગમનિર્ભાતતત્ત્વાન્વેષી વિચારવાન્ ।
અસ્પષ્ટો દૃષ્ટમાત્રેણ શાન્તઃ સુગ્રહવિગ્રહઃ॥ ૩૩॥
ભૂતભૂતેન્દ્રિયમનોવશીકરણતત્પરઃ ।
દુર્લભ્યવસ્તુસુલભીકરણે માર્ગદર્શકઃ॥ ૩૪॥
ઉદ્યુક્તઃ પુરુષાર્થાર્થી સાન્દ્રાનન્દાવબોધકઃ ।
તન્વા વાચા ધિયાઽક્ષુદ્રઃ ક્ષુદ્રચેતોવિદૂરગઃ॥ ૩૫॥
વિશ્વપીડાપહાનાય યતઃ સ્થિરતરાત્મધીઃ ।
રજસ્તમોઽનાકુલિતસત્વવૃત્તિઃ  પ્રશાન્તધીઃ॥ ૩૬॥

પરાનન્દામૃતાસ્વાદી નિષ્કમ્પઃ કુપરિસ્થિતૌ ।
નિત્યપૂર્ણપરબ્રહ્મલીનધીરકૃતાન્તરઃ॥ ૩૭॥
અવ્યાપૃતોઽનેકકૃત્યવ્યાપૃતોરાગદૂરગઃ ।
ઉદ્યત્સૂર્યાભવક્ત્રશ્રીઃ ભાલરાજિત્રિરેખકઃ॥ ૩૮॥
પ્રવ્રાટ્ પ્રવ્રાડ્ગણોદ્દીપઃ કાષાયામ્બરશાયનઃ ।
કૌપીનરાજત્કટિકો વસ્ત્રાલઙ્કૃત્યનિર્ભરઃ॥ ૩૯॥
મહિતો વેદવચસા મોહિતો વેદવાચનૈઃ ।
કાન્તઃ સ્વાચરણૈઃ કાન્તિનિધાનં મધુરેહિતઃ॥ ૪૦॥
પૂર્વભાષી મધુરવાક્ નિકટસ્થો હિતૈષણઃ ।
વિભુર્હૃદા  પ્રભુઃશક્ત્યા કુતુકી લોકસઙ્ગ્રહે ॥ ૪૧॥
પ્રભવિષ્ણુઃ પ્રભવિતા નિશ્ચેષ્ટશ્ચેષ્ટિતાખિલઃ ।
નેત્રદ્વયમતિપ્રીતિદાયકાચરણઃ કૃતી॥ ૪૨॥
અમ્બાધ્યાનામૃતસ્યન્દસન્દોહાપ્લુતમાનસઃ ।
ધરાધરસુતાદિવ્યકથામૃતકૃતાદરઃ॥ ૪૩॥
સૌન્દર્યલહરીપાને પાયનેઽશ્રુપરિપ્લુતઃ ।
પુરઃ સન્નિહિતાનમ્રજનાભીષ્ટદવાક્સુધઃ॥ ૪૪॥
પરમાનન્દસાન્દ્રાત્મભાષણાલ્લોકનન્દકઃ ।
પરભક્તિપ્લતો દેવીચન્દ્રમૌલિપ્રપૂજકઃ॥ ૪૫॥
કારુણ્યાત્માઽઽશ્રિતહિતાચરણોઽમેયહૃદ્ગતઃ ।
વાગીશાનો મધુરવાક્ સ્વાત્મદશ્ચાવિશેષદૃક્ ॥ ૪૬॥
દયાગુરુર્લોકહિતપ્રવણીકૃતસજ્જનઃ ।
અનભ્યર્થ્યર્થિનિવહવિશ્રાણિતધનાદિકઃ   (૨૦૧)॥ ૪૭॥
લોકાહિતાવહજનનેતૃસૌમત્યદાયકઃ ।
નિગ્રહાનુગ્રહચણોઽસઙ્ગોભગવદાશ્રિતઃ ॥ ૪૮॥
ભક્તેષ્ટદઃ પારિજાતસમઃ સ્વાત્મન ઈશિતા ।
અર્થિવ્રજાર્તિહરણનિયોજિતધનિવ્રજઃ    ॥ ૪૯॥
સ્ફીતભાગ્યપ્રદાનોત્કચરણઃ સ્વાત્મનિષ્ઠિતઃ ।

કીર્ત્યો ગુણગણાધારઃ સૌન્દર્યલહરીરતઃ॥ ૫૦॥
સ્વાઙ્ગભાસ્વત્તપઃશ્રીકો  વિશ્વતેજા વિભાવિતઃ ।
મહિતાચાર્યચરણોઽખિલવિદ્વેદ્યદર્શનઃ॥ ૫૧॥
ઈશિતેશિતસન્મર્ત્યઃ શારદામઠસુસ્થિતઃ ।
વિદ્યાવાન્વિમલોદ્યોગો વિજ્ઞો નિઃસ્પૃહચેષ્ટિતઃ॥ ૫૨॥
અસક્તઃ સુખસંવેત્તાઽદીનઃ શોકવિવર્જિતઃ   ।
વિવાસી વિજને ગાનરતો વીણાવિનોદવન્॥ ૫૩॥
શક્રવાટીદ્રુમતતિલઘૂકારિશિવાસ્મૃતિઃ ।
શિવયોર્ધ્યાનયોગેન શિવીકૃતજગત્ત્રયઃ॥ ૫૪॥
આત્મારામાત્મદૃષ્ટિપાવિતસ્વજનો મહાન્ ।
શઙ્કૃત્યધિકૃતૈશ્વર્યઃ શઙ્કરાર્પિતચિન્તનઃ  ॥ ૫૫॥
વિગીતો નિઃસ્પૃહૈઃ સેવ્યઃ સઙ્ગવાર્તાવિનાકૃતઃ  ।
પ્રેમાર્દ્રહાસો મધુરવચાઃ ક્ષિપ્રપ્રસાદનઃ॥ ૫૬॥
દૃશ્યઃ સુનાસઃ સુગ્રીવો વિભૂત્યઙ્કિત ફાલકઃ ।
કણ્ઠોજ્જ્વલત્સુરુદ્રાક્ષમાલયોન્નતકન્ધરઃ॥ ૫૭॥
રુદ્રાક્ષભૂષિતશ્રોત્રો રુદ્રાક્ષાવલિશેખરઃ ।
કરલમ્બિતરુદ્રાક્ષજપમાલઃ સુદર્શનઃ॥ ૫૮॥
તુલસીબિલ્વમાલાધૃક્શિરાઃ પ્રણતવત્સલઃ ।
નારાયણેતિવ્યાહારદત્તાશીર્વચનોઽનઘઃ॥ ૫૯॥
નારાયણેતિ વ્યાહાર સ્મૃતગોવિન્દદત્તધીઃ ।
ભગવદ્રૂપકલનાવ્યાપૃતક્ષણ ઈડિતા॥ ૬૦॥
આત્મસમ્પદ્રતઃ સમ્પદ્યશ્રદ્ધઃ સ્વાશ્રિતાશ્રયઃ ।
અચ્યુતસ્મૃતિલીનાત્માઽચ્યુતોઽચ્યુતનિજાશ્રિતઃ॥ ૬૧॥
ચિરન્તનોક્તિમહિતવેદરક્ષાપરાયણઃ ।
આશ્ચર્યદર્શી કુતુકી વિશ્વગાશ્ચર્યદર્શને॥ ૬૨॥
મહીયસાઽપિમહિતઃ મહનીયો મહામનાઃ ।
દર્પણાલોકિતજગદ્બોધિતાત્મસ્વરૂપદૃક્ ॥ ૬૩॥

લઘ્વાયાસસુનિર્વર્ત્યસત્કર્મસુ નિયોજકઃ ।
ક્લિષ્ટતર્કારતો નીતિમાર્ગજ્ઞો નીતિબોધકઃ॥ ૬૪॥
ઐહિકશ્રેયસો વક્તા ચામુષ્મિકહિતાવહઃ ।
મૃદુર્મૃદુતરસ્વાન્તો બહ્વર્થલલિતસ્મિતઃ॥ ૬૫॥
લલિતાન્યસ્તસર્વસ્વઃ સદયો દયિતાશ્રિતઃ ।
મહામહિમરાષ્ટ્રેશસચિવાદ્યભિવન્દિતઃ ॥ ૬૬॥
કાશીનેપાલરાષ્ટ્રેશકૃતપાદાભિવન્દનઃ  ।
ધર્મ્યમાર્ગગસન્નેતૃન્યસ્તધર્માભિરક્ષણઃ॥ ૬૭॥
સૌન્દર્યલહરીમુખ્યસ્તુતિતત્ત્વવિદગ્રણીઃ ।
શિવાકારઃ શિવાનન્દલહરીમગ્નમાનસઃ॥ ૬૮॥
ભગવત્પાદરચિતસ્તોત્રપારાયણોત્સુકઃ ।
આદ્યાચાર્યાખિલગ્રન્થસારવેત્તા પ્રગલ્ભવાક્ ॥ ૬૯॥
ક્રોધદૂરઃ ક્રોધયન્તા યતો(૩૦૦) દાન્તનિજાન્તરઃ ।
સ્વચ્છન્દવૃત્તિરચ્છન્દો ધર્મચ્છન્દાનુવર્તનઃ॥ ૭૦॥
તચ્છબ્દવાચ્યચિન્તાકસ્તદર્થાત્મનિયોજકઃ ।
તદ્વશસ્તત્પદજ્ઞેયસગુણાજ્ઞાવશંવદઃ॥ ૭૧॥
સગુણબ્રહ્મદત્તેક્ષઃ સગુણાભ્યર્હણેરતઃ ।
સગુણેઽર્પિતસર્વસ્વઃ   સગુણાન્નિર્ગુણેક્ષકઃ॥ ૭૨॥
ભક્તપ્રિયોભક્તિવેદ્યઃ ભક્તિવશ્યો ભવાર્ચકઃ ।
ભક્તસૌભાગ્યઘટકો ભક્તેષ્ટાચરણપ્રિયઃ॥ ૭૩॥
મન્ત્રજાપી મન્ત્રસિદ્ધો મન્ત્રાર્થમનને રતઃ ।
ભાવનાગમ્યલલિતામહિમાવેક્ષણેરતઃ॥ ૭૪॥
ભવારણ્યકુઠારાત્માનન્દલબ્ધિસુનિર્વૃતઃ ।
મહાયોગેશ્વરસ્તન્ત્રમન્ત્રયોગવિદર્હિતઃ  ॥ ૭૫॥
પરાત્મભાવનાલીનો મન્ત્રતન્ત્રાદ્યુપેક્ષકઃ ।
નિર્મમો નિરહઙ્કારો નિષ્કામો નિષ્પરિગ્રહઃ॥ ૭૬॥
અક્લેશતો ધીકાલુષ્યહારી વિમલધીપ્રદઃ ।
પ્રમોદભરિતસ્વાન્તો નિર્વૃતાત્મેશચિન્તકઃ॥ ૭૭॥

ધન્યો ધન્યસ્મૃતિર્ધન્યતાપાદકવચઃસ્મૃતિઃ ।
તપસાઽધિગતસ્વેષ્ટોઽગદોગદનિવારણઃ॥ ૭૮॥
દેવીપદાબ્જસ્મરણરસિકો નામજાપકઃ ।
આધિવ્યાધિહરોદીનજનવિશ્રાન્તિદાયકઃ॥ ૭૯॥
ચિદ્રૂપસદ્દર્શનાપ્તાનન્દઃ સમ્મોદસમ્ભૃતઃ ।
ગૂઢાત્મગતિરવ્યગ્રઃ પ્રૌઢયોગગતૌચણઃ॥ ૮૦॥
દેવીનામસ્મૃતિપ્રાપ્તનૈરુજસ્તાપવર્જિતઃ   ।
ધર્મ્યાચારે દૃઢમતિઃ ઈશેજ્યાધૂતકલ્મષઃ॥ ૮૧॥
ઈશાલોકોત્કનયનઃ ઈશગાથારતશ્રવાઃ ।
પરાઙ્મુખસ્યાભિમુખીકરણે ચાટુવાક્તતિઃ॥ ૮૨॥
આર્તપ્રલાપિજનતોત્સાહકૃત્ દૈન્યનાશકઃ ।
યમાદિનિરતઃ શાન્તિદાન્તિભૂમા સમાધિમાન્॥ ૮૩॥
શુભદર્ભાસનાસીનો મૃગાજિનકૃતાસનઃ ।
તારમન્ત્રજપેલીનઃ પ્રાણવાયુનિયામકઃ॥ ૮૪॥
ઈશે વિશ્વાત્મભાવાઢ્યઃ વિશ્વે ઈશાત્મભાવનઃ ।
તારત્ર્યવયવધ્યાતા તારનાદોન્મુખશ્રવાઃ॥ ૮૫॥
ધારણાચ્યવનક્લિન્નઃ પુનઃ સિદ્ધાત્મધારણઃ ।
ધારણાનિર્વૃતો ધ્યાનલબ્ધાત્માનન્દ આત્મવાન્॥ ૮૬॥
અનાવૃતપદસ્થાયી બ્રહ્મભાવાદવિચ્યુતઃ ।
અક્લિષ્ટકારી સુકરધ્યાનમાર્ગપ્રદર્શકઃ॥ ૮૭॥
સ્નિગ્ધઃ સમો મધુરગીર્મધુરાન્મધુરેક્ષણઃ ।
અવ્યાજકરુણાપૂર્ણહૃદયઃ કરુણેક્ષણઃ॥ ૮૮॥
નિસ્તુલસ્તુલનાહીનબ્રહ્મવસ્તુનિવિષ્ટધીઃ ।
દુષ્ટદૂરો દુષ્ટજનપાવનો દુષ્ટતાપહઃ॥ ૮૯॥
આર્યધર્મકામકોટિમુખપત્રપ્રવર્તકઃ ।
બિમ્બગ્રહકલાભિજ્ઞો ગાયકો ગીતસારવિત્॥ ૯૦॥
જ્ઞાનસમ્બન્ધવાગીશમુખગીતાન્તરાર્થદૃક્ ।

મણિવાચકગોદેશસુપ્રભાતસ્તુતેશ્વરઃ॥ ૯૧॥
શ્રીમદ્રામાયણકથાશ્રવણે કુતુકી શમી (૪૦૦) ।
રામનામપ્રભાવજ્ઞો રામચારિત્રવિસ્મિતઃ॥ ૯૨॥
શ્રીરામનામલેખોત્કજનતોત્સાહવર્ધનઃ ।
કોટિસઙ્ખ્યાક શ્રીરામનામલેખ પ્રવર્તકઃ॥ ૯૩॥
શુકવાગમૃતાસ્વાદી શ્રીકૃષ્ણધ્યાનલીનધીઃ ।
કૃતાર્થચિત્તો ધન્યાત્મા ધન્યવાક્કાયમણ્ડલઃ॥ ૯૪॥
સમાકૂતિઃ  સહૃદયઃ સમનાઃ સઙ્ગવર્જિતઃ    ।
સમઃ સ્વપરભેદાજ્ઞઃ ક્ષમયા પૃથિવીસમઃ॥ ૯૫॥
કરુણાસ્યન્દિદૃક્પાતો ગીતદેવારરઞ્જિતઃ ।
દેવારશ્રવણપ્રીતિધાતા દેવારતત્ત્વવિત્॥ ૯૬॥
દેવારગાયકગણરક્ષકો મધુગાયનઃ ।
વિદ્વન્મહિતદેવારગીતઃ પરશિવાકૃતિઃ ॥ ૯૭॥
સુધામધુરભાષ્યલ્પાક્ષરોભૂર્યર્થવેદકઃ ।
અક્ષિતેજોધૂતપાપો ગોબ્રાહ્મણહિતે રતઃ॥ ૯૮॥
ગોશાલાપાલનવ્યગ્રો વૃદ્ધાનાથસુપોષકઃ ।
યતિમણ્ડલસંવીતો બાલચિત્તવિનોદનઃ॥ ૯૯॥
ભક્તમાનસરાજીવમિત્રો મૈત્રીદયાવ્રતી ।
આઙ્ગ્લ્યાદિબહુભાષાવિત્  નવ્યવિજ્ઞાનસૂક્ષ્મવિત્॥ ૧૦૦॥
સ્વભાષયાઽન્યભાષાવિદ્ગણસમ્ભાષણોત્સુકઃ ।
નવ્યવિજ્ઞાનવિન્મુખ્યૈસ્તત્ત્વવિદ્યાવિચારકૃત્॥ ૧૦૧॥
સમ્ભાષાજ્ઞાતવિજ્ઞાનતારતમ્યગવેષકઃ ।
પાદમૂલનતાનેકવિપશ્ચિદ્ગણસંવૃતઃ॥ ૧૦૨॥
સદ્ગોષ્ઠીમહિતઃ સાધુહિતાચારઃ સતાઙ્ગતિઃ  ।
ભગવચ્છઙ્કરગુરોરપરાકૃતિરુત્તમઃ ॥ ૧૦૩॥
કાષાયવાસા વિધ્વસ્તકષાયોદેશિકોત્તમઃ ।
શિરોવેષ્ટિતકાષાયવાસોઽચ્છન્નમુખામ્બુજઃ॥ ૧૦૪॥

વિશાલવક્ષા નિષ્ટપ્તહેમાભતનુરૂર્જિતઃ   ।
વેદાધ્યયનશાલાકૃદ્વેદાધીતિકૃતાદરઃ॥ ૧૦૫॥
વેદરક્ષાસમિતિકૃદ્વેદાધ્યાપકમણ્ડનઃ ।
ત્રયીપદવિભાગજ્ઞવેદાધ્યાપકરક્ષકઃ॥ ૧૦૬॥
અનધીતિવશાલ્લુપ્તવેદશાખાગવેષકઃ ।
વિમાનિતદ્વિજગણસમ્માનનકૃતાદરઃ॥ ૧૦૭॥
પદક્રમજટાપાઠે વિદ્યાર્થ્યુત્સાહવર્ધનઃ ।
જયાખ્યેન્દ્રસરસ્વત્યા કૃતપાદાભિવન્દનઃ॥ ૧૦૮॥
શ્રીશઙ્કરવિજયેન્દ્રસરસ્વત્યભિવન્દિતઃ ।
શ્રીજયેન્દ્રગુરુપ્રેરકેચ્છાશક્તિઃ પ્રભાવનઃ॥ ૧૦૯॥
ક્રિયાશક્તિશ્રીજયેન્દ્ર પૂરિતેચ્છો વિભાવનઃ ।
ગુરુપ્રિયાબ્રહ્મસૂત્રવૃત્તિકૃચ્છિષ્યતોષિતઃ ॥ ૧૧૦॥
રાજરાજાખ્યચોલસ્ય સ્વર્ણમૌલિકૃતાર્હણઃ ।
ગુરોર્હૃદ્ગતસઙ્કલ્પક્રિયાન્વયકૃદાશ્રવઃ ॥ ૧૧૧॥
કામાક્ષીવાહકસ્વર્ણરથકલ્પનનિર્ભરઃ ।
કામાક્ષ્યમ્બાલયસ્વર્ણચ્છાદકો હેમદીપ્તિમાન્॥ ૧૧૨॥
કાશ્યાં શ્રીકામકોટીશાલયકર્તા વિદાંવરઃ ।
કુમ્ભાભિષેચનાદીપ્તદેવાલય ઉદારધીઃ॥ ૧૧૩॥
કાલટ્યાં શઙ્કરગુરોઃ કીર્તિસ્તમ્ભકૃતાર્હણઃ   ।
ચિદમ્બરેશકરુણાપ્લાવિતઃ શૈવવાગ્રતઃ॥ ૧૧૪॥
રત્નભૂષિતનૃત્યેશહસ્તશીર્ષપદામ્બુજઃ ।
શ્રીચક્રાત્મકતાટઙ્કનવીકરણમોદિતઃ॥ ૧૧૫॥
શ્રીકામાક્ષ્યાઃ સહસ્રાખ્યામાલાલઙ્કરણક્ષમઃ ।
પદયાત્રાલઙ્ઘિતાધ્વા  ક્ષેત્રતીર્થાટનઃ સદા॥ ૧૧૬॥
ક્ષેમદો જનતાયોગક્ષેમવિદ્ભદ્રકારકઃ ।
વર્ણધર્મરહસ્યજ્ઞો બ્રહ્મચર્યવ્રતે સ્થિતઃ॥ ૧૧૭॥
ભસ્મીકૃતૈષણાભત્રિભૂતિરેખાલલાટકઃ ।
ઊરીકૃતજગદ્રક્ષો દૃક્કોણકરુણેક્ષણઃ॥ ૧૧૮॥

સુધાસ્રુતિસમાભાષઃ કણ્ઠગસ્ફટિકાવલિઃ ।
અમ્બિકાક્રીડસૌધાભાભયહસ્તઃ પુરાનવઃ॥ ૧૧૯॥
ષડ્ભાવદૂરસ્તપસા દીપ્તતેજા બુધાર્હિતઃ   (૫૦૦) ।
અન્તર્મુખઃ સદા મૌની જિતતૃષ્ણો જિતક્ષુધઃ॥ ૧૨૦॥
ગીર્વાણવાણીસમ્પોષલગ્નઃ ક્ષામોદરઃ કૃશઃ ।
બહિર્મુખો લોકહિતે ઉપવાસરતોઽક્લમઃ॥ ૧૨૧॥
ધર્મપોષણસઙ્કલ્પો ધર્મજ્ઞો ધર્મ્યપાલનઃ ।
અસઙ્ગવિવૃતજ્ઞાનયોગો  વેત્તા જિતેન્દ્રિયઃ॥ ૧૨૨॥
શિષ્યોપદેશનિરતઃ કાર્યાકાર્યપ્રબોધકઃ ।
જ્ઞાનમુદ્રાઞ્ચિતકરઃ કુક્કુટાસનસુસ્થિતઃ॥ ૧૨૩॥
કાન્તઃ પદ્માસનાસીનઃ ક્વચિદુત્કટકસ્થિતઃ ।
પારિવ્રાજ્યાશ્રમયશઃકારકો મન્ત્રતન્ત્રવિત્॥ ૧૨૪॥
ત્રયીમાર્ગોપ્રદેષ્ટાઽર્ચ્યઃ સર્વતન્ત્રસ્વતન્ત્રધીઃ ।
વેદાન્તસ્મૃતિતત્ત્વજ્ઞો દ્વૈતાદ્વૈતવિચક્ષણઃ॥ ૧૨૫॥
શ્રુતિસ્મૃતિપુરાણાદિસારવિદ્વિજ્ઞસમ્મતઃ ।
સારસ્વતાનુગ્રહદોગુણત્રયવિભાગવિત્॥ ૧૨૬॥
કલિઘ્નઃ કલ્યુચિતસત્સઙ્ગધાતા  વિરક્તધીઃ ।
શૈવવૈષ્ણવશાક્તાદિલક્ષ્યભેદપ્રદર્શકઃ॥ ૧૨૭॥
ભગવન્નામરતિકૃત્ નામજપકમધ્યગઃ ।
અમાનુષચરિત્રાઢ્યશ્ચાતિમાનુષવીર્યવાન્॥ ૧૨૮॥
તત્તદ્ભાષાગભજનસ્તુતિગીતપ્રકાશકઃ ।
ચિત્રકર્મરતશ્ચિત્રદર્શનોત્સુકમાનસઃ॥ ૧૨૯॥
શિલ્પચિત્રકલાભિજ્ઞસંરક્ષણવિધૌરતઃ ।
શિલ્પચિત્રકલાબોધિવિદ્યાલયવિધાયકઃ॥ ૧૩૦॥
શિલ્પિ પ્રચોદકઃ શિલ્પૈઃ કૃતાલયપરિષ્કૃતિઃ  ।
સ્વનામવિખ્યાતવિશ્વવિદ્યાલયસમીક્ષકઃ॥ ૧૩૧॥
વિશ્વરાષ્ટ્રીયસદ્ગ્રન્થાલયલબ્ધાત્મતોષણઃ  ।

વિદ્યાલયવ્રાતકૃતિતુષ્ટો  વિદ્યાવિવર્ધનઃ॥ ૧૩૨॥
ભેરીપટહવાદ્યાદિમહિતસ્વાગતોત્સવઃ ।
સકૃત્સ્મરણસન્તુષ્ટઃ સર્વજ્ઞો જ્ઞાનદાયકઃ॥ ૧૩૩॥
દરસ્મિતમુખામ્ભોજઃ કાન્ત્યા વિજિતભાસ્કરઃ ।
સ્વાનુષ્ઠિત્યાખ્યાતકર્મયોગો નેતા સ્વકર્મવિત્॥ ૧૩૪॥
સ્વભક્તિયોગઘટિતચન્દ્રમૌલિપદદ્વયઃ ।
સપ્તકોટિમહામન્ત્રવેત્તા જપ્તમહામનુઃ॥ ૧૩૫॥
મૈત્ર્યાદિવાસનાવાપ્તસમધીર્લોકશર્મદઃ ।
વૈખરીજિતવાગીશાશાવર્ગજિદગ્રણીઃ॥ ૧૩૬॥
પ્રાચ્યાગ્રહારરચનારસિકઃ સ્થિતરક્ષકઃ ।
ગ્રામીણજનસદ્વૃત્તિવિધાતા  વિહિતાર્થદૃક્ ॥ ૧૩૭॥
શૈવઃ શાક્તો ગાણપતો વૈષ્ણવોઽભેદદર્શકઃ ।
બ્રહ્મચર્યાત્પ્રવ્રજિત એષણાત્રયવર્જિતઃ  ॥ ૧૩૮॥
ભગવત્પાદસ્મૃત્યુત્થરોમાઞ્ચોઽરતિવર્જિતઃ   ।
ભક્ત્યાવનમ્રવિજયજયેન્દ્રેડ્યો યમીશ્વરઃ॥ ૧૩૯॥
પ્રપઞ્ચવ્યવહારાણાં સાક્ષી સઙ્ગવિવર્જિતઃ    ।
દ્વન્દ્વાતીતઃ સુહૃદયો રાજયોગસ્થિરાન્તરઃ॥ ૧૪૦॥
અવસ્થાત્રિતયાતીતભાનવાન્ સૂરિતલ્લજઃ ।
વીક્ષાવિવશિતાશેષજનસ્વાન્તઃ સ્વરાડ્ ગુહઃ॥ ૧૪૧॥
શિવો ગુરુઃ શિવગુરુઃ શિવગુર્વાત્મજાશ્રિતઃ ।
શ્રીકામકોટિપીઠાગ્ર્યનિકેતો ગુરુતલ્લજઃ (૬૦૦)॥ ૧૪૨॥
સ્વવૃત્તપ્રીણિતાશેષવિબુધો વિબુધોત્તમઃ ।
મહાવાક્યસમામ્નાતતત્ત્વજ્ઞસ્તત્ત્વબોધકઃ॥ ૧૪૩॥
ભક્તોપહૃતસદ્ગ્રન્થકૃતેક્ષસ્તત્સ્થસારવિત્ ।
જ્ઞાનદાનોત્કમધુરવાગ્વિલાસો મહામહાઃ॥ ૧૪૪॥
મર્યાદોલ્લઙ્ઘનરતજનદૂરોઽવિદૂરગઃ  ।
બાલકોત્સાહદો બાલસુલભો બાલદેશિકઃ॥ ૧૪૫॥

વ્યક્તોઽવ્યક્તોઽતિવિશદશ્ચિન્મયશ્ચિત્કલાધરઃ ।
આકાઙ્ક્ષ્યદર્શનો નવ્યનવ્યરૂપધૃગીશ્વરઃ॥ ૧૪૬॥
મૂકવાચાલકૃત્પઙ્ગુસુકરાદ્રીશલઙ્ઘનઃ   ।
સચ્છિષ્યરક્ષિતઃ શિષ્યરક્ષાકૃત્ શિષ્યવત્સલઃ॥ ૧૪૭॥
પદવાક્યપ્રમાણજ્ઞઃ પ્રસ્થાનત્રયપણ્ડિતઃ ।
ભક્તાનાં પરમસ્પષ્ટઃ પરમાખ્યગુરુપ્રિયઃ॥ ૧૪૮॥
પરર્દ્ધ્યસ્પૃહ આર્તેષ્ટદાતા ધર્મપરાયણઃ ।
પર્જન્યવદ્ધિતકરઃ પરિગ્રહવિવર્જિતઃ  ॥ ૧૪૯॥
પવનઃ પાવનઃ પૂતસ્વાચારે પર્યવસ્થિતઃ ।
સ્મરણાદાધિશતહૃત્ ભવરુગ્ભેષજં ભિષક્ ॥ ૧૫૦॥
પુણ્યકીર્તિઃ   પુણ્યલભ્યદર્શનઃ સ્મૃતિપાવનઃ ।
પુષ્કરાક્ષઃ પુષ્પહાસઃ પુરુજિત્પુરુસત્તમઃ॥ ૧૫૧॥
ભૂતભવ્યભવદ્દ્રષ્ટા ભવ્યો રુદ્રાક્ષભૂષણઃ ।
પ્રગ્રહઃ પેશલઃ પ્રાંશુઃ શિષ્યદોષપ્રતર્દનઃ॥ ૧૫૨॥
બ્રહ્મ બ્રહ્મવિદામગ્ર્યઃ પ્રસન્નોબ્રહ્મભાવદઃ ।
ભ્રાજિષ્ણુઃ પ્રાણદઃ પ્રાણનિલયોમઙ્ગલં  પરમ્॥ ૧૫૩॥
મનોજવો મારુતજિત્શ્વાસાયામો મહાક્રમઃ ।
મહોનિધિર્મહાભાગો મહાબુદ્ધિર્મહાર્હણઃ॥ ૧૫૪॥
મૃદુસ્વનો મહાવાગ્મી પરા મુક્ત્યર્થિનાં   ગતિઃ ।
સુમેધયા દૃષ્ટલોકવાર્તાકોઽદૃશ્યદર્શનઃ॥ ૧૫૫॥
ભગવત્પદવિશ્રાન્તો નેતા યોગવિદાં સતામ્ ।
રવિમણ્ડલમધ્યસ્થશ્રીમાત્રાલોકતત્પરઃ॥ ૧૫૬॥
ચન્દ્રમણ્ડલદૃષ્ટાત્મદૈવતો ભાવનાબલી ।
વનમાલિસ્તુતિપરો વરારોહ ઉદારવાક્ ॥ ૧૫૭॥
કર્તા વિકર્તા ગહનચેષ્ટો ગુહ્યસ્વવિક્રમઃ ।
વિશ્વદૃષ્ટિવિશેષજ્ઞો વિધેયવિનયાવહઃ॥ ૧૫૮॥
વિરજોમાર્ગસઞ્ચારી વિરામો વિરજોઽયનઃ ।
આત્મારામો જિતમનાઃ વિહાયસગતિપ્રિયઃ॥ ૧૫૯॥

chandrashekharendrasahasranAmastotram.pdf 13



શ્રીચન્દ્રશેખરેન્દ્રસરસ્વતી સહસ્રનામસ્તોત્રમ્

વીરો વીતભયો વિષ્ણુર્વેગવાન્ વીતદુર્ભગઃ (૭૦૦) ।
વ્યગ્રો વ્યવસ્થિતોઽક્લિષ્ટવ્યવસાયોઽવ્યથક્રમઃ॥ ૧૬૦॥
વ્યાસસૂક્તિરતો વ્યાસદૃષ્ટભારતભાવવિત્ ।
રામસેતુધનુષ્કોટિરામેશ્વરચિરસ્થિતિઃ॥ ૧૬૧॥
અગ્નિતીર્થે દ્વાદશેશલિઙ્ગદર્શનનિર્વૃતઃ  ।
અબ્ધિવેલાતિક્રમણરોધિમારુતિપૂજકઃ॥ ૧૬૨॥
વૃષારૂઢમહેશાનદર્શનાસક્ત ઉત્તરઃ ।
વાત્યાદિનષ્ટમાર્ગસ્થદીનાનાથાન્નદાનકૃત્॥ ૧૬૩॥
વિવિક્તસેવી વિજિતકરણઃ પૂતહૃચ્છયઃ ।
જન્મમૃત્યુજરાભીતિપદાદાયી જિતાન્તરઃ॥ ૧૬૪॥
જિતમન્યુર્જિતક્રોધો   જિતામર્ષોઽવ્યથેન્દ્રિયઃ ।
જ્યોતિરાદિત્યદત્તેક્ષઃ આત્મજ્યોતિષિ નિષ્ઠિતઃ॥ ૧૬૫॥
પ્રબલેન્દ્રિયસઙ્ઘર્ષજયીન્દ્રિયવિનોદનઃ  ।
સ્વકૃત્યભરસંક્ષેપ્તા સદાયોગી સતાં ગતિઃ॥ ૧૬૬॥
સત્કૃતો દ્વિજસત્કર્તાસત્પથાચારદેશિકઃ ।
સત્વસ્થઃ સત્વવાન્સાધુસન્ધાતા સુસમીહિતઃ॥ ૧૬૭॥
સમિતિઞ્જયવાગ્ભૂતિઃ સર્વશાસ્ત્રવિદાંવરઃ ।
સર્વદર્શી સર્વસહઃ સર્વયોગવિનિઃસૃતઃ॥ ૧૬૮॥
સર્વાસુનિલયશ્રીમત્કામાક્ષી પદનિષ્ઠિતઃ ।
સહઃ સહિષ્ણુઃ સર્વજ્ઞ સાક્ષ્યાત્મા સિદ્ધસાધનઃ॥ ૧૬૯॥
પરાહન્તાભરન્યસ્તસ્વાહમ્ભાવ ઉપેક્ષકઃ ।
ધન્યનામા ધન્યકૃતિઃ  ધન્યતાપાદનક્ષમઃ॥ ૧૭૦॥
ધરાધરક્ષમાશીલો દર્પહા સૌમ્યભાવનઃ ।
ધર્મગુબ્ધર્મકૃદ્ધર્મી ધર્માધ્યક્ષો દુરારિહા॥ ૧૭૧॥
દાક્ષિણ્યનિધિરાશાન્તખ્યાતકીર્તિરદારુણઃ   ।
ધૃતિમાન્ જિતષડ્વર્ગો દીપ્તિમાન્દુર્ગમાન્તરઃ॥ ૧૭૨॥
દુર્મર્ષણોઽપ્રતિરથઃ તુરીયાત્મનિ નિષ્ઠિતઃ ।

દુઃસ્વપ્નહા દુષ્કૃતિહા  વરદેશપ્રસાદનઃ॥ ૧૭૩॥
તેજોનિધિર્દ્યુતિધરો નિર્ધનો દ્રવિણપ્રદઃ ।
ધૃતાત્માઽઽનન્દનો નન્દી નયનીતસ્વજીવનઃ॥ ૧૭૪॥
નિગ્રહો નિગૃહીતાત્મા નિગ્રહાધ્વપ્રદર્શકઃ ।
નિયતોઽનિયમોજેતાધ્યાનનીતક્ષણાન્તરઃ॥ ૧૭૫॥
નૈકકર્મકૃદવ્યગ્રો નૈકરૂપોઽનિરૂપિતઃ ।
ભગવાન્ભગવત્પાદસ્મૃતિધન્યો ભવાપહઃ॥ ૧૭૬॥
અનુત્તમપદદ્રષ્ટા ભયકૃદ્ભયનાશનઃ ।
અક્રૂરોઽતીન્દ્રિયદ્રષ્ટાઽગ્રાહ્યોઽશોકોઽતમા (૮૦૦) દૃઢઃ॥ ૧૭૭॥
અચિન્ત્યવેગોઽધિષ્ઠાનસ્થિતોઽધોક્ષજઆશ્રમઃ ।
કૃતે લોકહિતેઽતૃપ્તોઽનન્તરૂપ ઉદીરતઃ॥ ૧૭૮॥
અનિરોધ્યોઽપ્રમેયાત્મા વાદેઽતિરથ ઉગ્રધીઃ ।
અનુકૂલોઽરવિન્દાક્ષોઽમેયશ્રીર્ધરણીશયઃ॥ ૧૭૯॥
અમાની માનદો માન્યો મિતાશી મિતભાષણઃ ।
કરણીયાદનાવૃત્તોઽક્ષોભ્ય આનન્દભાવનઃ॥ ૧૮૦॥
ઉદારચિન્તો નિઃસ્વાર્થ ઊર્જાવાનૂર્જિતઃ   સ્વતઃ ।
કપીન્દ્રભક્તો ગરુડવાહનારાયણાર્ચકઃ॥ ૧૮૧॥
કવિહૃદ્યકથાવક્તાઽકામો ગુરુતમઃ સ્વયમ્ ।
ગોવિન્દાષ્ટકગાયી સુકૃતાશીર્ગાતૃમધ્યગઃ॥ ૧૮૨॥
ભજગોવિન્દગાનેન તુચ્છરાગવ્યપોહનઃ ।
કૃતજ્ઞો ગુરુપાદેષુ કૃતધીઃ સ્વકૃતૌ સ્વતઃ॥ ૧૮૩॥
બાલાદપિ શ્રુતનયઃ ચતુરશ્રઃ શુચિશ્રવાઃ ।
સ્વામી શક્તિમતાંશ્રેષ્ઠઃ ચતુર્વેદવિદર્હણઃ॥ ૧૮૪॥
સ્વાન્તર્ગતારિનિવહનિયન્તાઽબાહ્યશત્રુકઃ ।
ગોક્ષીરચન્દનક્ષોદઘૃતાદ્યૈરીશસેચકઃ॥ ૧૮૫॥
શબ્દાતિગબ્રહ્મરતઃ શબ્દબ્રહ્મણિ નિષ્ઠિતઃ ।
અક્ષુબ્ધચેતા અક્રુદ્ધઃ સ્વશાસ્તા શિષ્યશાસકઃ॥ ૧૮૬॥

chandrashekharendrasahasranAmastotram.pdf 15



શ્રીચન્દ્રશેખરેન્દ્રસરસ્વતી સહસ્રનામસ્તોત્રમ્

ઇષ્ઠોઽવિશિષ્ટઃ શિષ્ટેષ્ટઃ શુભાઙ્ગઃ  શુભદેક્ષણઃ ।
શિવાર્પિતમનાઃ   શ્રીશસેવી શ્રેયોદસૂક્તિમાન્॥ ૧૮૭॥
દાન્તો દમયિતાઽદમ્યઃ તીર્ણશ્રુત્યાદિસાગરઃ ।
સિદ્ધાર્થઃ સિદ્ધસઙ્કલ્પઃ સુતપા શુભદર્શનઃ॥ ૧૮૮॥
આશ્રિતાવનનિષ્ણાતસુપ્રસાદઃ સુલોચનઃ ।
સુમુખઃ સુરુચિઃ સેવાઽઽયાતાર્થિસુલભઃ   સુદૃક્ ॥ ૧૮૯॥
સોમયાગાદિવિપ્રેન્દ્રનિર્વર્ત્યક્રતુરક્ષકઃ ।
સ્તવ્યઃ સ્તવપ્રિયઃ સ્તોત્રં સ્તુતિઃ સ્તોતાસ્તુતાતિગઃ॥ ૧૯૦॥
સ્થવિરો દણ્ડધૃત્ દણ્ડાપનીતાશ્રિતરુક્ચયઃ ।
સ્થિરઃ સ્પષ્ટાક્ષરો બિલ્વતુલસીસ્રગ્વિભૂષિતઃ॥ ૧૯૧॥
સ્વસ્તિકૃત્સ્વવશઃ સ્વઙ્ગઃ  સ્વભાવમૃદુરક્ષિતઃ ।
હવનપ્રીતહુતભુઙ્મધ્યગેશ્વરદર્શનઃ॥ ૧૯૨॥
અનુગ્રહક્ષમઃ ક્ષામદ્રષ્ટા ક્ષેમકૃદીક્ષણઃ ।
ક્ષેત્રક્ષેત્રજ્ઞદૃષ્ટ્યાપ્તસમદૃષ્ટિર્હિતઙ્કરઃ   (૯૦૧)॥ ૧૯૩॥
મહનીયગુણગ્રામો જયેન્દ્રન્યસ્તપીઠધૂઃ ।
સ્વહંસગમનવ્યાપ્તભારતો વિબુધાકૃતિઃ ॥ ૧૯૪॥
કદન્નતૃપ્તઃ ક્ષામોદરો મુગ્ધતરાનનઃ ।
મહાધ્વગમનાશ્રાન્તો મહાપાશુપતાકૃતિઃ ॥ ૧૯૫॥
સામગાનપ્રિયઃ સામગાનતોષિતશઙ્કરઃ ।
મહામન્ત્રજપપ્રાપ્તવિભૂતિર્ભૂતિદોનૃણામ્॥ ૧૯૬॥
સુધાધરીકૃતિચણસૂક્તિઃ  સ્વીકૃતસંયમઃ ।
વૃત્તૌ મધુકરશ્ચિત્તે હિમોવાગીશ્વરો ધિયા॥ ૧૯૭॥
સુવાસિન્યર્ચનરતો નવકન્યાસમર્ચકઃ ।
સુવાસિનીમણ્ડલગદેવીદર્શનનિર્વૃતઃ॥ ૧૯૮॥
અજપાજપસુપ્રીતઃ કામાક્ષીપ્રકટાકૃતિઃ  ।
દેવ્યૈ નવનવસ્નિગ્ધમધુરાન્નનિવેદકઃ॥ ૧૯૯॥
અગ્રજાગ્રોઽચિન્ત્યગુણોઽગર્વિતોઽમરવાગ્વદઃ   ।
વૈદિકૈસ્તાન્ત્રિકૈર્મન્ત્રૈરર્હિતામ્બોહ્યતાન્ત્રિકઃ  ॥ ૨૦૦॥

અનાકલિતસાદૃશ્યઃ શ્રીવિદ્યામન્ત્રતન્ત્રવિત્ ।
સર્વાધિશાયિકરુણોલલિતઃ સ્મિતરોચિષા॥ ૨૦૧॥
અદ્વૈતં સત્યમિત્યાખ્યન્મધ્યાર્જુનશિવાર્ચકઃ  ।
ત્ર્યાશ્રમસ્થૈરર્હિતાઙ્ઘ્રિઃ    પ્રત્યક્ ચિતિવિમર્શકઃ॥ ૨૦૨॥
દયમાનો દીર્ઘદૃષ્ટિઃ ગુરુસઙ્કેતપાલકઃ ।
નિજસંલાપમાધુર્યહૃતસજ્જનમાનસઃ॥ ૨૦૩॥
ઉપચારૈઃ ષોડશભિર્માનસૈર્મહિતેશ્વરઃ ।
આબાલગોપવિદિતઃ કર્માકર્મવિભાગવિત્॥ ૨૦૪॥
લુપ્તવિઘ્નઃ સ્વાશ્રિતાનાં ઋજુચિત્તસમીપગઃ  ।
દૈવીસમ્પદ્ધૃતાકારો દૈવીસમ્પન્નિધાનભૂઃ॥ ૨૦૫॥
અમ્બાપાદાવલમ્બિસ્વજીવનઃ સુખજીવનઃ ।
મૌન્યચેષ્ટોઽવચનપ્રવક્તા શ્રોતૃતર્પકઃ॥ ૨૦૬॥
જરાશોષિતસર્વાઙ્ગો  જરયાઽજરિતાન્તરઃ ।
વાચાપનીતવૈમત્યઃ શાસ્ત્રરક્ષણતત્પરઃ॥ ૨૦૭॥
ગુરુવારે શાસ્ત્રવિદ્ભિઃ કૃતશાસ્ત્રવિચારણઃ ।
સ્વજન્મભાનુરાધાસુ વેદરક્ષાવિચારકૃત્॥ ૨૦૮॥
અપ્રૌઢકન્યોદ્વાહાર્થનિધિદો લોકનાયકઃ ।
અનાથપ્રેતસંસ્કારોપકૃન્નિધિવિધાયકઃ ॥ ૨૦૯॥
વેદભાષ્યાધીતિપાલઃ ક્ષુધિતાન્નવિતારકઃ ।
મુષ્ટિતણ્ડુલચિત્ત્યાત્તનિઃસ્વાલયસુપોષણઃ॥ ૨૧૦॥
રુગ્ણાલયગતાર્તાનાં ઈશાનુગ્રહવેદકઃ ।
કલવૈસ્થસ્વગુરુરાડ્વૃન્દાવનચિરસ્થિતિઃ ॥ ૨૧૧॥
સતારાક્ષેત્રગોદીચ્ય ચિદમ્બરશિવાશ્રયઃ ।
દેહલીનિર્મિતાદ્ર્યગ્ર્ય   સ્વામિશૈલેશમન્દિરઃ॥ ૨૧૨॥
શરણાગતદીનાર્તપરિત્રાણપરાયણઃ ।
આમ્નાયસારગુલિકાચૂષકઃ સ્વચ્છહૃચ્છયઃ॥ ૨૧૩॥
વિદિતાત્મરસાનન્દાસ્વાદત્યક્તૈષણઃ સ્વભૂઃ ।

સિંહાસનેશીમનુરાડ્જપનિસ્તન્દ્રિતાન્તરઃ  ॥ ૨૧૪॥
આત્માનન્દરસાસ્વાદાર્ધસમ્મીલિતપક્ષ્મકઃ ।
પૂજાગેહાનન્તરભૂકૃતવાસોઽનિકેતનઃ॥ ૨૧૫॥
મહાગુરુમહાસ્વામિપરમાચાર્યસંજ્ઞકઃ ।
નવોમહાનિતિખ્યાત શિષ્યઃ શિષ્યોપનાયકઃ॥ ૨૧૬॥
દેશપાલૈરર્ચિતાઙ્ઘ્રિઃ    કોટ્યતીતજનૈર્નુતઃ ।
શ્રીજયેન્દ્રસરસ્વત્યૈ સ્વયમદ્વૈતબોધકઃ॥ ૨૧૭॥
શિષ્યાય યોગલિઙ્ગાર્ચામાર્ગનિર્દેશકારકઃ  ।
સુન્દરીવરિવસ્યાર્હ શ્રીવિદ્યાદીક્ષિતાશ્રવઃ॥ ૨૧૮॥
પ્રખ્યાપિતપ્રશિષ્યશ્ચ બાલસ્વામીતિ સંજ્ઞયા ।
સ્વસન્નિધૌ પ્રશિષ્યાય બોધિતાદ્વૈત આશુકૃત્॥ ૨૧૯॥
શિષ્યપ્રશિષ્યનિર્વૃત્તશતાબ્દીપરમોત્સવઃ ।
વેદૈશ્ચતુર્ભિર્વિપ્રૌઘઘોષિતૈર્મુદિતાન્તરઃ    ॥ ૨૨૦॥
પાદપીઠે ન્યસ્તપાદો હેમસિંહાસનાસ્થિતઃ   ।
ગુરુદ્વિતયશિષ્યાગ્ર્યકૃતચામરવીજનઃ॥ ૨૨૧॥
શિષ્યૈર્જયેન્દ્રૈઃ કનકમુદ્રાકૃતપદાર્ચનઃ ।
વૃન્દાવનેસન્નિહિતઃ કાઞ્ચ્યન્તરિતવિગ્રહઃ (૧૦૦૦) ।
સ્વર્ચ્યઃ સ્તવેડ્યઃ સ્તુત્યાત્માપુરઃસ્ફુરિતભાતનુઃ॥ ૨૨૩॥
નાદ્યાસ્તીતિ ભ્રાન્તિભીતસ્વાન્તેઽસ્મીતિપ્રદર્શકઃ ।
કાઞ્ચ્યાં શ્રીકામકોટ્યાખ્યપીઠગઃ શઙ્કરો ગુરુઃ॥ ૨૨૪॥
પૂજ્યશ્રીચરણઃ ચન્દ્રશેખરેન્દ્રસરસ્વતી ।
મહાસ્વામી વિજયતાચ્છારદામઠસુસ્થિતઃ (૧૦૦૮)॥ ૨૨૫॥
નમસ્તે પરમાચાર્ય મહાસ્વામિન્ મહાગુરો ।
વૃન્દાવને સન્નિહિત રક્ષ વૃન્દમિમં સ્વકમ્॥ ૨૨૬॥
નામસ્તવનમાત્રેણપુરઃ સ્ફુરિતવિગ્રહઃ ।
દર્શયત્યાત્મચરિતં મોદયન્નઃ પરોગુરુઃ॥ ૨૨૭॥
ઇમં સ્તવમધીયાનઃ શ્રદ્ધાભક્તિસમન્વિતઃ ।
આપ્નોતિ સમ્પદં સર્વામિષ્ટામર્થ્યાં શુભેક્ષણઃ॥ ૨૨૮॥

શ્રી ગુરો જય વિજયીભવ ।

